
TANQIDIY FIKRLASHNI 
RIVOJLANTIRISH 
TEXNOLOGIYASIDA 
REFLEKSIYA MEXANIZMINING 
O‘RNI
Raxmonova Mahfuzaxon Xasan qizi
Pedagogika ta’lim yo‘nalishi 3-bosqich talabasi

Annotatsiya: Mazkur maqolada boshlang‘ich sinf o‘quvchilarida tanqidiy fikrlashni shakllantirishning nazariy-metodo
logik asoslari tahlil qilingan. Tanqidiy fikrlashning mazmun-mohiyati, uning psixologik va pedagogik xususiyatlari, shu
ningdek, zamonaviy ta’lim tizimidagi o‘rni ilmiy manbalar asosida yoritilgan. Tadqiqotda tanqidiy fikrlashni rivojlantirishga 
xizmat qiluvchi pedagogik yondashuvlar, didaktik tamoyillar hamda o‘quv jarayonida qo‘llaniladigan samarali metodlar 
tahlil etilgan. Olingan natijalar boshlang‘ich ta’lim jarayonida o‘quvchilarning mustaqil fikrlashi, tahliliy yondashuvi va 
muammolarni ijodiy hal etish kompetensiyalarini rivojlantirishga xizmat qiladi.

Kalit so‘zlar: tanqidiy fikrlash, boshlang‘ich ta’lim, o‘quvchi, pedagogik texnologiyalar, didaktik yondashuv, mustaqil 
fikrlash, tahliliy tafakkur, kompetensiyaviy yondashuv, ta’lim sifati, ijodiy fikrlash.
Abstract: This article examines the theoretical and methodological foundations of developing critical thinking among pri-
mary school students. Based on an analysis of the scientific literature, the study explores the essence of critical thinking, 
its psychological and pedagogical characteristics, and its role in the modern education system. Particular attention is 
paid to pedagogical approaches, didactic principles, and effective instructional methods that promote the development of 
critical thinking in the educational process. The findings contribute to improving educational practice aimed at fostering 
primary school students’ independent, analytical, and creative thinking skills.

Key words: critical thinking, primary education, primary school students, pedagogical technologies, didactic approach, 
independent thinking, analytical thinking, competency-based approach, quality of education, creative thinking.
Аннотация: В статье рассматриваются теоретико-методологические основы формирования критического мыш-
ления у учащихся начальных классов. На основе анализа научной литературы раскрываются сущность критиче-
ского мышления, его психолого-педагогические особенности и значение в современной системе образования. 
Особое внимание уделяется педагогическим подходам, дидактическим принципам и эффективным методам, 
способствующим развитию критического мышления в образовательном процессе. Полученные результаты могут 
быть использованы для совершенствования образовательной практики, направленной на развитие самостоя-
тельного, аналитического и творческого мышления младших школьников.

Ключевые слова: критическое мышление, начальное образование, учащиеся начальных классов, педагоги-
ческие технологии, дидактический подход, самостоятельное мышление, аналитическое мышление, компетент-
ностный подход, качество образования, творческое мышление.

KIRISH
Bugungi kunda mamlakatimizda amalga oshirilayotgan islohotlarning asosiy maqsadi – ilm-fan va 

zamonaviy texnologiyalarni hayotga jadal tatbiq etish orqali, eng avvalo, inson qadrini yuksaltirish, uning 
manfaatlari hamda ijtimoiy-huquqiy va ma’naviy-axloqiy ehtiyojlarini zamon talablari darajasida qondirishdan 
iborat. Globallashuv jarayonlari, barcha sohalarda chegaralarning tobora bartaraf etilishi, axborot-kommu-
nikatsiya texnologiyalari va internetning jadal rivojlanishi o‘zining ijobiy hamda salbiy jihatlarini namoyon etgan 
holda, raqobat muhitining tobora kuchayishiga sabab bo‘lmoqda.

O‘zgarayotgan ijtimoiy-iqtisodiy va siyosiy sharoitlarda yangilanayotgan O‘zbekistonda inson qadri va 
uning manfaatlariga bo‘lgan e’tibor yanada ortmoqda. Shu bilan birga, ta’lim-tarbiyaning maqsadi, vazifalari va 
mohiyati, uni tashkil etishning pedagogik texnologiyalari ham yangilanmoqda, yangi sharoitlar, jarayonlar va 
hodisalar vujudga kelmoqda. Bularning barchasi ta’lim-tarbiya sifati va samaradorligini ta’minlashning bevosita 
ishtirokchisi bo‘lgan bo‘lajak pedagog-o‘qituvchilarning tafakkuri va ongini rivojlantirishning zamonaviy usulla-
rini ishlab chiqishni dolzarb vazifa sifatida belgilamoqda.

Bugungi va kelajakdagi mehnat bozori tanqidiy fikrlay oladigan mutaxassislarga bo‘lgan ehtiyojning ortib 
borayotganini ko‘rsatmoqda. Chunki inson kelgusidagi faoliyatida zarur bo‘ladigan barcha axborotlarni o‘z 
xotirasida saqlab qola olmaydi. Bundan tashqari, axborotlar oqimi kundan kunga ortib bormoqda. Shu sababli 
bunday katta hajmdagi ma’lumotlarni saqlash va tezkor izlab topish vazifalari zamonaviy kompyuterlar zimma-
siga yuklanmoqda. Demak, inson bugungi kunda olayotgan har bir axborotni chuqur tahlil qilishi, uni mavjud 
bilimlari bilan taqqoslashi, umumlashtirishi, baholashi hamda yangi g‘oya va tamoyillarni yaratishi zarur. Bunday 
vazifalarni bajarishda tanqidiy tafakkur muhim omil hisoblanadi. Aynan tanqidiy tafakkur kelajakni oldindan 
ko‘ra oladigan, faoliyatni ijodiy fikrlash asosida tashkil etadigan mutaxassislarni tayyorlash imkonini beradi. 
Ushbu jarayonni tashkil etishda pedagogik texnologiyalarda refleksiya mexanizmidan foydalanish yuqori sama-
radorlikni ta’minlaydi.

MAVZUGA OID ADABIYOTLAR SHARHI
Dastlab ushbu texnologiyaning ta’lim jarayonida hozirgacha qo‘llanilib kelinayotgan pedagogik texnologi-

yalar bilan o‘xshash jihatlari, undagi yangiliklar hamda ilmiy qarashlar tahlil qilinadi. V. V. Davidov va L. V. Zankov 
tomonidan taklif etilgan “Rivojlantiruvchi ta’lim”, Z. I. Kolmikova tomonidan ishlab chiqilgan “Ijodiy tafakkur va 
mahsuldorlik” konsepsiyalari hamda zamonaviy olimlarning innovatsiyani “yangilik” sifatida talqin etuvchi ilmiy 
qarashlari muhokama qilinadi. Mazkur konsepsiyalarni chuqur o‘rgangan M. B. Klarinning fikricha, innovatsiya 
nafaqat yangilik yaratish, balki tafakkur tarzida va faoliyat mazmunida muhim o‘zgarishlarni yuzaga keltiruvchi 
jarayondir. Har qanday innovatsiya ta’lim jarayonini tashkil etishda o‘qituvchi va o‘quvchi munosabatlarining 
maqsadga muvofiqligini ta’minlashi, shuningdek, pedagogik faoliyatning qayta tashkil etilishiga xizmat qiluvchi 
o‘zgaruvchanlik xususiyatini namoyon etishi lozim. Biroq innovatsiyalarni shartli ravishda ikki guruhga ajratish 
mumkin: zamonaviylashtiruvchi innovatsiyalar va o‘zgartiruvchi (transformatsiyalovchi) innovatsiyalar.

Zamonaviylashtiruvchi innovatsiya (innovatsion modernizatsiya)  – an’anaviy tashkil etilgan jarayonni 
takomillashtirish hamda kafolatlangan natijalarga erishishga yo‘naltirilgan yangilikdir. Bunday innovatsiyaning 
asosini ma’lum namunaga muvofiq faoliyatni shakllantirishga qaratilgan texnologik yondashuv tashkil etadi. 
O‘zgartiruvchi (transformatsiyalovchi) innovatsiya  esa o‘quv jarayonini tadqiqotchilik ruhida tashkil etishga 
yo‘naltirilgan bo‘lib, o‘quv-bilish faoliyatini izlanish asosida tashkil qilishni nazarda tutadi. Bunday yondashuv 
talabalarda yangi bilimlarni mustaqil izlab topish, ularni yangi vaziyatlarda qo‘llash hamda muhim yo‘nalishlarni 
hisobga olgan holda ijodiy faoliyat yuritish tajribasini shakllantirishga xizmat qiladi.

M. B. Klarinning fikricha, agar texnologik yondashuv pedagogik jarayonni tubdan o‘zgartirmasdan, uni 
faqat zamonaviylashtirishga xizmat qilsa, tanqidiy tafakkurni rivojlantirish texnologiyasi zamonaviy innovatsiya 
sifatida baholanishi mumkin. Chunki bunday texnologiya an’anaviy ta’lim tizimini tubdan o‘zgartirmaydi, balki 
uni zamon talablariga moslashtiradi. Shu bilan birga, pedagogik texnologiyaning eng muhim xususiyati peda-
gogik jarayonni qayta loyihalash va uning natijasida sifat jihatidan yangi pedagogik samaraga erishishdan 
iborat bo‘lishi zarur. Shu nuqtayi nazardan tanqidiy tafakkurni rivojlantirishning texnologik strategiyasini ishlab 
chiqish dolzarb ahamiyat kasb etadi. Agar zamonaviy innovatsiyani reproduktiv ta’lim samaradorligini oshi-
ruvchi omil sifatida e’tirof etsak, pedagogik texnologiyani esa kengroq ma’noda o‘zgartiruvchi (transformatsi-
yalovchi) innovatsiya sifatida talqin qilish maqsadga muvofiq bo‘ladi. Taklif etilayotgan “Jalb qilish – mazmunni 
anglash – refleksiya” modeli tanqidiy tafakkurni rivojlantirishda mustaqil pedagogik texnologiya maqomiga to‘liq 
da’vogarlik qila olmasligi mumkin. Chunki mavjud pedagogik texnologiyalar ham hayot va ilm-fan taraqqiyoti 
bilan bir qatorda uzluksiz rivojlanib bormoqda. Shu sababli ta’lim maqsadlariga erishish yo‘llarini ham doimo 
aniq bashorat qilib bo‘lmaydi. Biroq pedagogik tajribalar shuni ko‘rsatadiki, muammoli ta’lim, jamoaviy ta’lim 
strategiyasi hamda bahs-munozaraga asoslangan ta’lim metodlarida ham “Jalb qilish – mazmunni anglash – 
refleksiya” modelidan samarali foydalanilmoqda.

TADQIQOT METODOLOGIYASI
Mazkur model an’anaviy o‘qitish usullari doirasidan chiqishni talab qiladi hamda ta’lim jarayonida mustaqil 

fikrlay oladigan va mustaqil qaror qabul qila oladigan shaxsni shakllantirishga xizmat qiladi. Ushbu pedagogik 
texnologiyaning o‘ziga xos jihati shundaki, talabalar ta’lim olish jarayonini o‘zlari loyihalashtiradilar, real vazi-
yatdan kelib chiqib maqsadlarini belgilaydilar, rivojlanish yo‘nalishini tanlaydilar va yakuniy natijani ham mustaqil 
baholaydilar. Talabalar tomonidan qabul qilinayotgan axborotlarning ko‘pligi va xilma-xilligi orasidan eng muhim 
va zarur ma’lumotlarni ajratib olish murakkab jarayon hisoblanadi. Bunday vaziyatda axborotni shunchaki 
tushunishning o‘zi kifoya qilmaydi. Uni mavjud bilimlar bilan taqqoslash, tahlil qilish va shu asosda eng maqbul 
yechimni tanlash muhim ahamiyat kasb etadi. Ilmiy jamoatchilik orasida “faol loyihalashtirilgan bilim” tushun-
chasi mavjud bo‘lib, u refleksiv izlanish natijasi sifatida e’tirof etiladi hamda o‘quv jarayonini loyihalashtirishda 
muhim metodologik asos bo‘lib xizmat qiladi.

TAHLIL VA NATIJALAR
Pedagogik jarayon texnologiyasida tanqidiy tafakkurni rivojlantirishning refleksiya mexanizmini quyidagicha 

tasvirlash mumkin.

1-jadval: Tanqidiy fikrlashni rivojlantirishning refleksiv mexanizmi

	

Yangi bilimlarni kashf etish jarayoni uzoq davom etadi, chunki o‘quvchilar axborotlarni ko‘pincha o‘z 
qiziqishlarini hisobga olmagan holda, qanday bo‘lsa, shundayligicha mexanik tarzda qabul qiladilar. Mazkur 
axborotlar avvalgi bilimlari bilan bog‘lanmaganligi sababli ular go‘yoki “muzlagan”, amaliyotda foydalanilmay-
digan tushunchalarga aylanib qoladi. Shuning uchun pedagogik jarayon samaradorligini oshirish maqsadida 
o‘qituvchi va o‘quvchilar o‘rtasida do‘stona muhit yaratish, mavjud bilimlarni o‘zaro almashish orqali bir-birlarini 
faollashtirishga erishish zarur. Buning uchun ta’lim oldiga qo‘yilgan talablarning kafolatli bajarilishini ta’min-
lash maqsadida jarayon davomida yuzaga keladigan obyektiv va subyektiv qiyinchiliklarni sobitqadamlik bilan 
yengib o‘tish, ayniqsa, o‘qituvchi va o‘quvchilar fikrlarining bir-biriga mos kelmasligi holatlarini bartaraf etish 
usullarini ishlab chiqish maqsadga muvofiq hisoblanadi.

Barchaga ma’lumki, amaldagi pedagogik amaliyotdagi aksariyat ta’lim texnologiyalarida o‘qituvchiga 
avvaldan ma’lum bo‘lgan bilimlarni o‘quvchi yoki talaba tomonidan ongli ravishda o‘zlashtirish mexanizmlari 
yetarli darajada ishlab chiqilmagan. Aksincha, mazkur maqsadga erishish yo‘llarini o‘rgatish o‘rniga, talabalar 
mustaqil ta’lim olishi zarurligi qayta-qayta ta’kidlanadi, biroq bu jarayonning mexanizmlari yetarlicha o‘rgatil-
maydi.

Bunday qiyinchiliklarni bartaraf etishning eng maqbul yo‘li – o‘qituvchi va o‘quvchi (talaba) maqsadlaridagi 
mushtaraklik hamda uyg‘unlikni ta’minlagan holda ta’lim jarayonini faol loyihalashtirishdir. Shu bilan birga, 
mazkur jarayonda refleksiyani ma’lum usul va vositalar orqali amalga oshirish hamda uni tanqidiy tafakkurni 
rivojlantirish texnologiyasining muhim mexanizmi sifatida qarash zarur. Mazkur mexanizmning asosiy vazifasi 
“o‘qituvchi – o‘quvchi”dan iborat yaxlit tizimda bilim, ko‘nikma, malaka va tajribalar majmuasining o‘zaro ta’siri 
orqali tanqidiy tafakkurni shakllantirishdan iboratdir. O‘qituvchi va o‘quvchi o‘zaro refleksiv hamkorlikda faoliyat 
olib borishi zarur. Bunday texnologiyada ham o‘qituvchi, ham talaba muammo yoki masalani yechish jarayonida 
o‘zlarini teng huquqli hamkor sifatida tutishlari lozim. Bunday refleksiv texnologiyani quyidagicha tasavvur qilish 
mumkin.

Mazkur texnologiya:

•	 tafakkurning mustaqilligini shakllantiradi; mustaqil faoliyatni amalga oshirish usul va metodlarini rivojlanti-
radi;

•	 “o‘qituvchi – o‘quvchi” tizimida ta’lim jarayonini ongli boshqarish imkoniyatini yaratadi;

•	 ta’limning maqsadi, metodlari, usullari, natijalari hamda butun ta’lim jarayoniga ijobiy ta’sir ko‘rsatadi.

Dars jarayoni uch bosqichdan, ya’ni  jalb qilish – mazmunni anglash – refleksiya  bosqichlaridan iborat 
bo‘ladi. Mazkur texnologik ketma-ketlik barcha bosqichlarda talabalar o‘rtasida hamkorlikdagi faoliyatni tashkil 
etishga, refleksiv o‘zaro ta’sirni yuzaga keltirishga hamda umumiy maqsadlarni aniqlashtirishga xizmat qiladi. 
Ayniqsa, refleksiya bosqichida o‘qituvchi tomonidan taklif etilgan faoliyat usullarini baholash orqali o‘qituvchi va 
o‘quvchilar rejalashtirilgan natijalarga erishish yo‘llarini aniqlaydilar.

Talabalarda tanqidiy tafakkurni rivojlantirishning texnologik asoslarini nazariy tahlil qilish refleksiya jarayo
nining psixologik mexanizmlarini hamda uning dars jarayoni bilan o‘zaro bog‘liqligini eksperimental jihatdan 
asoslash imkonini beradi. Refleksiya mexanizmlari “Men – o‘quvchi”, shuningdek, “Men – o‘qituvchi” dara-
jalarida teng huquqli hamkorlikni ta’minlab, ta’lim jarayonida ham muloqot nuqtayi nazaridan, ham bilimlarni 
tizimlashtirish va aniqlashtirish nuqtayi nazaridan samarali hamkorlikni yuzaga keltiradi. Bunday yondashuvda 
o‘qituvchi tayyor bilim va axborotlarni yetkazuvchi manba vazifasidan voz kechib, tegishli metodlardan foyda-
langan holda bilmaslikdan bilishga yo‘naltiruvchi hamkor, izlanuvchi va o‘rganuvchi subyektga aylanadi. Shu 
asosda ta’lim jarayonini tashkil etadi. Ya’ni o‘qituvchi bilim olishga intiluvchi, tafakkur jarayonini namoyish 
etuvchi shaxs sifatida maydonga chiqadi, o‘quvchi esa undan zarur bilim va tajribalarni o‘zlashtirib, o‘zining 
shaxsiy bilimlarini loyihalash va boyitishga erishadi. O‘quvchilar tomonidan o‘zlashtirilayotgan bilish usullari va 
metodlari kelgusida ularning mustaqil ravishda muammo qo‘ya olishiga, ilmiy farazlar ilgari surishiga, yechimlar 
rejasini ishlab chiqishiga, olingan natijalarni taqqoslashiga hamda baholash mezonlarini aniqlashtirishiga imkon 
yaratadi.

XULOSA
Xulosa qilib aytganda, mazkur texnologiya o‘quvchilarda o‘quv faoliyatini mustaqil boshqarish, uzluksiz 

o‘z-o‘zini rivojlantirish hamda mustaqil ta’lim olish malakalarini shakllantiradi. Tanqidiy fikrlash har bir insonda 
rivojlantirilishi mumkin bo‘lgan muhim kompetensiyadir. Biroq uni shakllantirish maxsus pedagogik yondashuvni 
talab etadi. Shu bois pedagogika oliy ta’lim muassasalarida “Tanqidiy fikrlash” fanini joriy etish, bo‘lajak o‘qituv
chilarni mazkur yo‘nalishda puxta tayyorlash hamda ular faoliyat boshlaganidan so‘ng o‘quvchilarga tanqidiy 
fikrlash asosida bilimlarni amaliyotga tatbiq etishni o‘rgatish bugungi kunning dolzarb vazifalaridan biri hisobla-
nadi. 

Olamga o‘zaro bog‘liq yaxlit tizim sifatida qarash tafakkurning yangi tushunchalar apparatini shakllantirish 
zaruratini yuzaga keltiradi. Mazkur tushunchalar quyidagi jihatlarni qamrab olishi lozim: ichki ko‘p ma’nolilikni 
va turli nuqtayi nazarlarni anglashni; tafakkurda faqat shaxsiy manfaatni ko‘zlash (egoizm) holatini bartaraf 
etishni; qabul qilingan axborotni adekvat, ya’ni qanday bo‘lsa, shunday talqin qila olishni. Mazkur jihatlarning 
barchasi ochiqlik, moslashuvchanlik va refleksivlikni o‘zida mujassam etgan yangi tafakkur uslubini shakllant-
irishga xizmat qiladi. Ushbu vazifalarni hal etish esa tanqidiy fikrlashni rivojlantirishga xizmat qiluvchi samarali 
metod va vositalarni izlashni taqozo etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

